好額人   潘艷姿  
    真久以前，捌聽過一个故事，是兩个人佇世界知名的黃金海岸邊的一段對話。
故事講：佇澳洲東部，景色迷人的黃金海岸，逐年攏吸引真濟世界各國的人士去渡假，佇做日光浴的所在，其中有一个烏人一个白人，兩个人隨興開講起來。白人講：經過足長的空中飛行，會當飛到黃金海岸來渡假，實在真讚！過去幾十年，我攏為著卜擴展事業體，逐工攏足無盈，連睏的時間道無夠，擱莫講是渡假！舊年我退休，今年總算會當出來渡假。講一个坎站，白人問身邊的烏人講：請問你是經營啥物事業？是從佗位來？烏人應：我並無經營啥物事業，我是本來道滯佇遮！不時道會當來曝日頭。
即个白人聽完煞毋知卜安怎應，因為伊本來是卜加人展伊的才情、伊的好額，想未到對方卻用真無所謂的態度回敬伊，而且對方是一个一事無成的人，仝款會用倒佇黃金海岸曝日頭渡假。白人只好繼續展伊的田園有幾甲、別莊有幾棟，想未到烏人竟然加伊講：我的厝佇黃金海岸邊，所以黃金海岸道是阮兜的一部份。白人聽一下已經無想卜繼續展，卜離開的進前加烏人講：你比我較好額！
聽完即个故事，我感覺家己比烏人擱較好額！

